«ЕР ҲАЙДАСАНГ КУЗ ҲАЙДА»

ёки машина ҳайдасанг тўхтамай ҳайда!


Нимасини айтасиз, Тошкенти азимда шахсий машина ҳайдаш ҳам қийин бўлиб кетяпти. Бирор жойга бориб машинани тўхтатсангиз дарров паттачилар ёнингизга югуриб келишади. Ҳаммадан қизиги, ҳатто, йўл ёқалари ҳам «пуллик тўхташ жойи» бўлиб кетяпти. Хусусан, «Чорсу» меҳмонхонаси томонидаги катта йўлдан «Чорсу» бозорига бориб тўхтасангиз 150 сўмнинг баҳридан кечишингиз керак. Ўша кўчадан ўнгга бурилиб бозорга борсангиз машинани бемалол тўхтатасиз, бироқ бозорлик қилгач машинага ўтиришингиз билан яна аллақаёқдандир сохта паттачилар пайдо бўлиб, кўзини лўқ қилиб «тўхташ пулини беринг» деб тураверишади. Ҳолбуки, бу кўчада «пуллик тўхташ жойи» деган белгининг ўзи йўқ. 

«Паркент» бозорининг рўпарасидаги катта кўчанинг бошига «тўхташ тақиқланади» белгиси осиб қўйилган бўлишига қарамай доимо автомобиллар зич тўхтаб турганини кўриш мумкин. Вақти-вақти билан ДАН ходимлари қоидабузарларни «жазолаб» туради. Унинг ўрнига тақиқ белгисини олиб ташлаш тўғрироқ бўлади! 

Кўринишидан, ҳамма бозорларга автомобилни тўхтатиш пуллик бўлиб қолганга ўхшайди. 

25 январ куни «Пахтакор» метро бекати ёнидаги эски автостанцияга одатдагидек машинамни қўйдим. Бир неча соатдан кейин қайтиб келиб қарасам, катта йўлга чиқиш жойига барзангидек бир киши стул қўйиб олиб, тўхташ учун ҳақ олиб ўтирибди. Суриштирсам, Тошкент шаҳар ҳокимияти бу ерни пуллик тўхташ жойига айлантириш ҳақида қарор чиқарибди. Уларни қўллаб-қувватлаш мақсадида ДАН томонидан катта йўлнинг бошига «тўхташ тақиқланади» деган белги ҳам осиб қўйилди. Кенг ва равон кўчанинг четига машина тўхтатиш мумкин бўлмаса унда нима қилиш керак? 

Амир Темур хиёбонидаги Тошкент Давлат юридик институти ёнидаги йўл ёқасига ҳам яқинда «тўхташ тақиқланади» белгиси осиб қўйилди. Натижада, автоҳайдовчилар сарсон бўлмоқда. Кўкчага бораверишда жойлашган шаҳар клиник касалхонаси ёни ҳам «пуллик» бўлиб қолибди. 
Ўтган ҳафта бир иш юзасидан беш-олти кун мобайнида Воровский кўчасидаги касалхонага қатнадим. Машинамни йўл ёқасига тўхтатиб касалхонага кириб-чиқиб юргандим. 18 февал куни касалхонага келсам паттачи чопиб келиб машина ойнасига «квитанция» қўйиб кетди. «Нима гап» десам «тўхташ пуллик бўлди» деди…
Чет элларда «пуллик тўхташ жойи» деганда алоҳида майдончалар ёки усти ёпиқ иншоотларда жойлашган махсус ерлар тушунилади. Боз устига «тўхташ тақиқланади» белгиси жуда кам учрайди. Бизнинг кўчаларимизда эса айнан тўхташни тақиқловчи белгилар кўпайиб кетгани етмагандек машинани тўхтатиш ҳам пуллик бўлиб бораётгани кишини ташвишлантиради. Ахир, автоҳайдовчи ўзи бормоқчи бўлган манзилда тўхтай олмасдан бир неча чақирим айланиб юрса биринчидан, ортиқча бензин сарфланади, иккинчидан, шаҳар ҳавосини булгатишга «ҳиссасини қўшади», учинчидан, чўнтакнинг ҳам чегараси бўлади. Автомобил ҳайдовчиларнинг манфаатини ўйлайдиган одам борми? Бу кетишда ўз уйингиз олдига машинангизни тўхтатиш ҳам пуллик бўлиб кетадику?! 
Тошкент шаҳар ҳокимияти ва ДАН бошқармасининг масъул ходимлари юқоридаги ҳолатларга қандай изоҳ беришаркин?

